Ffurflen Ymateb i'r Ymgynghoriad  

Eich enw:	

Sefydliad (os yw'n berthnasol):

e-bost / rhif ffôn:

Eich cyfeiriad:

Cwestiynau’r Ymgynghoriad

Darparu a chyflwyno papurau enwebu ar-lein (Rheolau Prif Ardaloedd a Chymunedau)

1. A ydych chi'n cytuno y dylai papurau enwebu hefyd fod ar gael ar-lein i unigolion eu lawrlwytho?  

	



2. A ydych chi'n cytuno y dylai fod cyfleuster i gyflwyno papurau enwebu wedi'u cwblhau, eu llofnodi a'u hardystio ar-lein? 

	



3. Sut y gallai'r gofynion bod yn rhaid i ymgeisydd lofnodi ei bapur enwebu a bod yn rhaid i dyst ardystio'r llofnod hwnnw gael eu bodloni pe bai'r papur enwebu yn cael ei gyflwyno ar-lein? 

	



D.S. mae Rheolau 3(5), 4(2), 4(3) a 5(2) drafft yn Atodlen 1 i'r rheolau drafft ynglŷn â Phrif Ardaloedd yn cynnwys testun mewn italig mewn bracedi sgwâr. Mae'r rheolau drafft cyfatebol yn y Rheolau Cymunedau drafft ac yn y ddwy Atodlen 2 hefyd mewn print italig. Defnyddir print italig i dynnu sylw at bolisi newydd sydd wedi cael ei gynnig ers i Lywodraeth Cymru ymgynghori ar Ddiwygiadau Etholiadol ym maes Llywodraeth Leol yng Nghymru ym mis Gorffennaf 2017. Rydym yn ymgynghori ar y cynnig newydd hwn drwy gwestiynau'r ymgynghoriad uchod.

Enwebiadau (Prif Ardaloedd a Chymunedau)

4. A ydych chi'n cytuno y dylai fod modd i ymgeisydd hunanenwebu, ar yr amod bod yr ymgeisydd yn llofnodi'r papur enwebu a bod y llofnod hwnnw yn cael ei ardystio gan un tyst, yn hytrach nag (i) yn achos etholiad prif gyngor bod yn rhaid i'r papur enwebu gael ei lofnodi gan gynigydd, eilydd ac wyth cydsyniwr arall; a (ii) yn achos etholiad cyngor cymuned, bod yn rhaid i'r papur enwebu gael ei lofnodi gan gynigydd ac eilydd?   
Mae'r newidiadau yn golygu na fyddai'r ymgeisydd, mewn  etholiad ar gyfer prif gyngor neu mewn etholiad ar gyfer cyngor cymuned, yn cyflwyno cydsyniad ar wahân i'r ffurflen enwebu mwyach. 

Os ydych chi'n anghytuno â'r cynigion hyn, esboniwch pam.
 
	


   
5. A ydych chi'n cytuno bod yr opsiynau ychwanegol ar gyfer ymgeiswyr o ran darparu cyfenwau a ddefnyddir yn gyffredin (gan gynnwys defnyddio'r rhain mewn trefn wahanol) yn ddigon i gwmpasu pob achos lle mae'n rhesymol caniatáu i ymgeiswyr ddarparu enwau a ddefnyddir yn gyffredin?

	



Disgrifiadau (Prif Ardaloedd a Chymunedau)

6. A ydych chi'n cytuno â chynnwys yr opsiynau newydd ar gyfer ymgeiswyr o ran y disgrifiadau y gallant eu cynnwys mewn perthynas â phlaid wleidyddol gofrestredig, gan gynnwys ychwanegu'r disgrifyddion “Cymru”, “Cymreig”, “Wales” neu “Welsh” os nad yw'r rhain eisoes yn rhan o ddisgrifiad cofrestredig ar gyfer y blaid dan sylw. A ydych chi'n credu bod opsiynau eraill y dylid eu cynnwys?
 
	






Mae'r rheolau ynglŷn â'r disgrifiadau y gall ymgeiswyr mewn etholiadau cymuned eu defnyddio yn cael eu cysoni â'r rhai mewn etholiad ar gyfer prif gyngor. Mae hyn yn golygu, i bob diben, os nad yw ymgeisydd mewn etholiad ar gyfer cyngor cymuned yn sefyllfa dros blaid wleidyddol gofrestredig, mai'r unig opsiynau sydd ar gael iddynt yw eu disgrifio eu hunain fel “annibynnol” neu beidio â rhoi unrhyw ddisgrifiad o gwbl. A ydych chi'n cytuno â'r newid hwn?
	



Datganiadau ynghylch aelodaeth o blaid (Prif Ardaloedd a Chymunedau)

7. Mae Rheol 5 yn cyflwyno gofyniad newydd i ymgeiswyr gyflwyno datganiad ynghylch aelodaeth o blaid ac yn ei gwneud yn drosedd peidio â datgelu gwybodaeth am aelodaeth o blaid neu gynnwys rhywbeth sy'n anghywir o fwriad. A yw hyn yn ymdrin â'r pryder nad yw ymgeiswyr yn datgan eu haelodaeth o blaid wleidyddol gofrestredig?

	



Ffurflenni Cyfeiriad Cartref (Prif Ardaloedd a Chymunedau)

8. A ydych chi'n cytuno y dylid cynnwys ffurflen cyfeiriad cartref sy'n caniatáu i ymgeiswyr ofyn am beidio â chyhoeddi eu cyfeiriad cartref, fel sy'n digwydd mewn etholiadau eraill, gan gynnwys etholiadau Senedd Cymru? 

	




Datganiadau Personol (Prif Ardaloedd yn unig)
    
9.  A ydych chi'n cytuno â'r opsiynau a'r gofynion ynghylch datganiadau personol ymgeiswyr?   A ddylid cynnwys unrhyw beth arall?
 
	



Enwebiad mewn mwy nag un ward etholiadol a mwy nag un ardal etholiadol (Prif Ardaloedd a Chymunedau)
   
Mae'r rheolau presennol yn caniatáu i ymgeisydd mewn etholiad ar gyfer prif gyngor gael ei enwebu am fwy nag un ward etholiadol mewn etholiad ar gyfer yr un prif gyngor ac i ymgeisydd yn yr un etholiad ar gyfer y cyngor cymuned gael ei enwebu am fwy nag un ardal etholiadol yn yr un etholiad ar gyfer y cyngor cymuned. Yn y naill achos a'r llall, mae'n rhaid i'r ymgeisydd dynnu'n ôl o bob ward neu ardal etholiadol ond un cyn i'r broses enwebu gau. 
10.  A ydych chi'n cytuno y dylem gadw'r trefniant presennol y gall ymgeiswyr gael eu henwebu mewn mwy nag un ward etholiadol (prif gyngor) neu ardal etholiadol (cyngor cymuned) ond bod yn rhaid iddynt dynnu'n ôl o bob ward neu ardal ond un (yn ôl-weithredol) cyn i'r broses enwebu gau? 

	



Fel arall, a ddylai'r rheolau wahardd ymgeiswyr rhag cyflwyno enwebiad am fwy nag un ward etholiadol ac am fwy nag un ardal etholiadol yn yr un etholiad?
	



Archwilio ffurflenni enwebu a ffurflenni cyfeiriad cartref (Prif Ardaloedd a Chymunedau)

11.  Os caiff ffurflenni enwebu a ffurflenni cyfeiriad cartref eu cyflwyno'n electronig, sut y dylai'r rhain fod ar gael i'w harchwilio yn unol â'r priod reolau?

	



Defnyddio ystafelloedd ysgol ac ystafelloedd cyhoeddus (Prif Ardaloedd a Chymunedau)

12.  A oes unrhyw ysgolion yng Nghymru sy'n derbyn grantiau ar ffurf arian a ddarperir gan Senedd y DU? (gweler Rheol 27(1)(b) yn y Rheolau ar gyfer Prif Ardaloedd a 26(1)(b) yn y Rheolau ar gyfer Cymunedau).

	



Dosbarthu cardiau pleidleisio mewn is-etholiad ar gyfer cyngor cymuned (Cymunedau yn unig)

Pan na chyfunir etholiad ar gyfer cyngor cymuned ag etholiad arall, dim ond os yw'r cyngor cymuned dan sylw yn cyflwyno cais i'r swyddog canlyniadau cyn 4pm ar y 19eg diwrnod cyn diwrnod yr etholiad ar gyfer dosbarthu cardiau pleidleisio y caiff cardiau pleidleisio swyddogol eu dosbarthu. D.S. eto i gyd, mae'n rhaid i'r swyddog canlyniadau ddosbarthu cerdyn pleidleisio swyddogol i unrhyw etholwr yn y gymuned honno sydd wedi'i gofrestru'n ddienw. 

Mae Llywodraeth Cymru o'r farn y byddai'n fanteisiol pe bai cardiau pleidleisio bob amser yn cael eu dosbarthu er mwyn gwella ymwybyddiaeth pleidleiswyr o'r etholiad, ond nid ydym yn cynnig y dylid newid y rheol eto, o ystyried y goblygiadau posibl o ran cost i gynghorau cymuned. 

13. A ydych chi'n cytuno â'r farn hon? Beth fyddai'r goblygiadau (cadarnhaol a negyddol) pe bai  bob amser yn ofynnol dosbarthu cardiau pleidleisio mewn etholiadau ar gyfer cynghorau cymuned?

	



Dileu'r fformiwla ar gyfer penodi asiantau cyfrif (Prif Ardaloedd a Chymunedau)
Rydym wedi symleiddio'r rheol ynglŷn â phenodi asiantau cyfrif drwy ddileu'r fformiwla lle na chaniateir i nifer yr asiantau cyfrif a ganiateir fesul ymgeisydd fod yn llai na'r nifer a geir drwy rannu nifer y clercod a gyflogir i gyfrif y pleidleisiau â nifer yr ymgeiswyr. Mae Llywodraeth Cymru o'r farn mai'r swyddog canlyniadau ddylai fod yn gyfrifol am ystyried yr agweddau ymarferol o ran yr amgylchiadau a'r lleoliad. Rydym wedi cadw'r gofyniad bod yn rhaid i nifer yr asiantau cyfrif fod yr un ar gyfer pob ymgeisydd.

14.  A ydych chi'n cytuno â'r newid sy'n dileu'r fformiwla ar gyfer penodi asiantau cyfrif?    

	



Newidiadau i reolau er mwyn adlewyrchu cynnwys y ffurflenni rhagnodedig presennol (Prif Ardaloedd a Chymunedau)

Mae rhai rheolau wedi cael eu hailddrafftio, a hynny er mwyn gwneud geiriad y rheol yn gyson â'r gofynion sydd, hyd yma, ond wedi cael eu cynnwys yn y ffurflen ragnodedig gysylltiedig. Nid yw'n briodol mewn gwirionedd fod y materion hyn ond yn amlwg o edrych ar y ffurflenni. Nid yw'r newidiadau a gynigir yn newid y gofynion presennol, ond byddant yn gwneud materion yn fwy eglur drwy fewnosod cyfeiriadau penodol yn y rheol berthnasol:
· y gall swyddog cofrestru, mewn rhai achosion, gael gwared ar yr angen am lofnod ar y datganiad pleidleisio drwy'r post ar gyfer pleidleiswyr post penodol (gweler er enghraifft Rheolau Prif Ardaloedd 29(3), 55(8)(a) (Atodlen 1) a 59(3)(a));
· pan fydd gan etholwr gofnod dienw ar y gofrestr, mae'n rhaid i'r cerdyn pleidleisio gael ei anfon neu ei ddosbarthu mewn amlen neu wedi'i orchuddio mewn ffordd arall fel na ddatgelir bod gan yr etholwr gofnod dienw (gweler, er enghraifft, Rheol Prif Ardaloedd 32(6)(b))
· i'w gwneud yn glir mai dim ond os gall etholwr sydd â chofnod dienw ar y gofrestr ddangos ei gerdyn pleidleisio swyddogol i'r swyddog llywyddu (gweler er enghraifft, Rheol Prif Ardaloedd 43(3)(a)) y caiff papur pleidleisio ei roi iddo mewn gorsaf bleidleisio. 

15.  A ydych chi'n cytuno bod y newidiadau yn briodol a bod y drafftio yn gwneud y rheolau yn fwy clir ac yn gyson â'r ffurflenni cysylltiedig?

	



Cymdeithion pleidleisiwr sydd ag anabledd neu nad yw'n gallu darllen: perthnasau (Prif Ardaloedd a Chymunedau)

16.  A ydych chi'n cytuno y dylid ehangu'r rhestr o berthnasau a all weithredu fel cydymaith i gynorthwyo pleidleisiwr i gynnwys “nain neu daid” ac “ŵyr neu wyres” y pleidleisiwr?

	


Moderneiddio'r iaith a'r diwyg (Prif Ardaloedd a Chymunedau drwyddynt draw)

17.  Mae'r iaith a ddefnyddir yn y rheolau a'r diwyg wedi cael eu moderneiddio gyda'r bwriad o sicrhau bod y camau gweithredu  a'r gweithdrefnau gofynnol yn fwy clir a dealladwy i swyddogion, ymgeiswyr a darllenwyr eraill. A yw'r rheolau yn fwy eglur? A oes unrhyw beth wedi cael ei hepgor y mae angen ei gynnwys?  

	



Ffurflenni rhagnodedig (Prif Ardaloedd a Chymunedau)

Mae'r Rheolau Ymddygiad presennol yn cynnwys Atodiad sy'n cynnwys 15 o ffurflenni rhagnodedig. Rydym o'r farn bod y gofynion ar gyfer y weithdrefn ofynnol, mewn llawer o achosion, wedi'u mynegi'n ddigon clir yn y rheol berthnasol felly rydym yn cynnig y dylid rhagnodi'r ffurflenni canlynol yn unig: y papur enwebu, blaen a chefn y papur pleidleisio, gan gynnwys y cyfarwyddiadau ynglŷn ag argraffu'r papur pleidleisio), ffurf y datganiad pleidleisio drwy'r post a'r cyfarwyddiadau er arweiniad i bleidleiswyr. Ni fyddem yn parhau i ragnodi'r ffurflenni canlynol: y rhestrau rhifau cyfatebol, y cardiau pleidleisio swyddogol, y tystysgrifau cyflogaeth a'r datganiadau gan gydymaith pleidleisiwr ag anableddau. Byddwn yn adolygu'r rheolau perthnasol er mwyn sicrhau bod y gofynion ynglŷn â'r cynnwys wedi'u nodi'n llawn yn y rheol dan sylw. 

18.  A ydych chi'n cytuno â'r newid hwn? 

	



Rheolau Cymuned yn unig – y Rheol 5 Gyflwyniadol (llofnodion ar gyfer cais am etholiad i lenwi  sedd sy’n digwydd dod yn wag)

Mae'r Rheol 5 Gyflwyniadol yn nodi os yw sedd yn digwydd dod yn wag ar gyngor cymuned,  os bydd 10 o etholwyr llywodraeth leol ar gyfer y gymuned /ward gymuned yn cyflwyno cais am etholiad i'r swyddog canlyniadau perthnasol (“is-etholiad”), mae'n rhaid i is-etholiad gael ei gynnal, yn ddarostyngedig i ofynion penodol eraill a nodir yn y Rheol 5 gyflwyniadol. 

Mae Llywodraeth Cymru ar ddeall bod rhai swyddogion canlyniadau yn ystyried bod e-bost yn nodi enwau'r 10 etholwr yn ddigon i fodloni'r gofyniad ynglŷn â chais. Nid ydym yn cytuno â hyn; yn ôl dehongliad Llywodraeth Cymru, bwriad y rheol yw y dylai cais o'r fath gael ei lofnodi gan bob un o'r 10 etholwr (p'un a yw wedi cael ei gyflwyno â llaw neu'n electronig). Nid ydym yn siŵr faint o swyddogion canlyniadau sy'n cytuno bod e-bost yn ddigon, felly nid ydym wedi newid y rheol eto, ond os oes angen eglurder, byddwn yn gwneud hynny er mwyn sicrhau ei bod yn glir bod cais yn wir yn cael ei gymeradwyo gan y personau y mae eu henwau yn cefnogi'r cais. 

Nid ydym yn cynnig hyd yma y dylid newid y Rheol 5 gyflwyniadol i wneud galw am is-etholiad yn awtomatig.  

19. [bookmark: _GoBack] A ydych chi'n cytuno â dehongliad Llywodraeth Cymru o'r rheol bresennol? Os felly, a oes angen diwygiad er mwyn caniatáu i'r cais gael ei gyflwyno'n electronig a rhoi sicrwydd i'r swyddog canlyniadau? 

	



Dirprwyon mewn Argyfwng oherwydd COVID

Ar gyfer etholiad Senedd Cymru ym mis Mai 2021 ac unrhyw is-etholiadau lleol a gaiff eu cynnal hyd at fis Tachwedd 2021, cyflwynwyd rheswm arall am wneud cais i bleidleisio drwy ddirprwy mewn argyfwng. Caniatawyd i etholwyr nad oeddent yn gallu pleidleisio eu hunain am eu bod yn hunanynysu o ganlyniad i COVID neu'n dilyn cyngor y Llywodraeth benodi dirprwy mewn argyfwng hyd at 5:00pm ar ddiwrnod yr etholiad. Rydym yn ystyried a fyddai'r sefyllfa o ran iechyd y cyhoedd yn awgrymu y dylai'r ddarpariaeth hon gael i hestyn ymhellach er mwyn caniatáu dirprwy mewn argyfwng am y rhesymau a nodir uchod ar gyfer etholiadau lleol 2021 ac unrhyw is-etholiadau hyd at fis Tachwedd 2022.

20.  Byddem yn ddiolchgar am eich barn ynglŷn â sut y gellir gwella'r broses o wneud cais am ddirprwy mewn argyfwng o'r fath a gweinyddu hynny. 

	



21.  Hoffem glywed eich barn am effeithiau Rheolau drafft Etholiadau Lleol (Prif Ardaloedd) (Cymru) 2021 a Rheolau drafft Etholiadau Lleol (Cymunedau) 2021 ar y Gymraeg, yn enwedig ar gyfleoedd i bobl ddefnyddio'r Gymraeg ac ar beidio â thrin y Gymraeg yn llai ffafriol na'r Saesneg. Beth fyddai'r effeithiau, yn eich barn chi?  Sut mae cynyddu effeithiau cadarnhaol neu liniaru effeithiau negyddol?

	



22.  Esboniwch hefyd sut, yn eich barn chi, y gellid llunio neu newid Rheolau drafft Etholiadau Lleol (Prif Ardaloedd) (Cymru) 2021 a Rheolau drafft Etholiadau Lleol (Cymunedau) (Cymru) 2021 er mwyn sicrhau effeithiau cadarnhaol neu effeithiau cadarnhaol cynyddol ar gyfleoedd i bobl ddefnyddio'r Gymraeg ac ar beidio â thrin y Gymraeg yn llai ffafriol na'r Saesneg, ac atal unrhyw effeithiau andwyol ar gyfleoedd i bobl ddefnyddio'r Gymraeg ac ar beidio â thrin y Gymraeg yn llai ffafriol na'r Saesneg. 

	



23. Rydym wedi gofyn nifer o gwestiynau penodol. Os oes gennych unrhyw faterion cysylltiedig nad ydym wedi ymdrin â nhw'n benodol, defnyddiwch y lle hwn i'w nodi:
 
Nodwch nhw yma:
	




Mae'r ymatebion i ymgynghoriadau yn debygol o gael eu gwneud yn gyhoeddus, ar y rhyngrwyd neu mewn adroddiad. Os byddai'n well gennych i'ch ymateb aros yn ddienw, ticiwch yma:
